
    SINGAPURA, 30 Nov (Bernama) -- Akhbar utama Singapura, Straits Times,
menyeret Malaysia ke dalam kontroversi kritikan Presiden Indonesia
Abdurrahman Wahid bahawa republik itu hanya mementingkan keuntungan dan
sama ada Malaysia dan Indonesia akan memotong bekalan air ke Singapura.
    Ruangan oleh wakil akhbar itu di Jakarta menyatakan dalam dua kejadian
Abdurrahman menyelar Singapura, pemimpin Indonesia itu sebelum itu telah
mengadakan perjumpaan dengan Perdana Menteri Datuk Seri Dr Mahathir Mohamad
dan Menteri Luar Datuk Seri Syed Hamid Albar.
    Wakil akhbar itu, Susan Sim berkata pemerhati istana di Jakarta
berpendapat wujud satu corak dalam kutukan presiden mereka itu.
    "Jika satu kutukan adalah secara kebetulan, perbuatan kedua pastinya
bukan lagi satu kebetulan walaupun Presiden Abddurahman Wahid menafikannya
keesokkan harinya, menurut pemerhati serius istana di sini," Sim menulis
dari ibu negara Indonesia.
    Abdurrahman dan Dr Mahathir bersarapan pagi bersama-sama pada Sabtu
lepas pada acara sampingan Sidang Kemuncak Tidak Rasmi Asean (AIS) di sini,
hari yang sama Abdurrahman bertemu ekspatriat Indonesia secara peribadi dan
mengkritik Singapura.
    "Satu bengkel kecil perpaduan seluruh Melayu di sini yang membawa
kepada kutukan terhadap Singapura? Kenapa tidak? Kecuali ia dilihat agak
luarbiasa bagi tokoh yang memperjuangkan keharmonian kaum dan agama. Jadi
siapa yang memprovokasi siapa?" tanya Sim.
    Sim memetik satu sumber pada perjumpaan itu bahawa Dr Mahathir secara
diplomasi hanya berdiam semasa Abdurrahman mencadangkan kedua-dua negara
untuk tidak menjual air kepada Singapura tetapi "sudah tentu, cadangan itu
dibuat selepas Dr Mahathir menjelaskan mengenai perjanjian air dengan
Singapura."
    Sim berkata kali terakhir Abdurrahman menuduh Singapura menipu Malaysia
dengan membeli air dengan harga murah ialah pada Mei tahun ini, iaitu
kepada ahli perniagaan Amerika Syarikat yang mengunjungi Indonesia dan
ketika itu beliau turut mengancam untuk mengebom kapal selam yang masih
belum diperolehi Singapura.
    Pada ketika itu, Abdurrahman telah memberi amaran kepada Singapura
supaya tidak membiarkan kapal selamnya memasuki perairan Indonesia.
    "Maklumat yang salah? Mungkin. Tetapi teka siapa yang menghubungi
beliau sehari sebelum itu? Menteri Luar Malaysia. Ah, jadi dari situ
maklumat mengenai harga bekalan air ke Singapura diperolehi," kata Sim.
    Abdurrahman atau lebih dikenali sebagai Gus Dur telah mengecam
Singapura pada perjumpaan peribadi dengan masyarakat Indonesia di sini
minggu lepas.
    Beliau membidas Perdana Menteri Singapura Goh Chok Tong, Menteri Kanan
Lee Kuan Yew, dan juga berkata bahawa Singapura melaksanakan dasar luar
hanya bagi keuntungannya dan ia membenci orang Melayu.

